
Frá skólastjóra 
Ágætu lesendur 
Við fögnum sólinni að vanda sem hækkar nú á lofti dag frá 
degi. Á þessum árstíma tökum við stöðuna á framförum 
nemenda og vonandi standa sem flestir undir væntingum 
foreldra og skóla. Það er líka á þessum árstíma sem við 
annað hvort vinnum úr eða tökum stöðuna á ýmsum 
þáttum í starfi skólans. Í lok nóvember könnuðum við líðan 
nemenda og í byrjun janúar könnuðum við hug starfs-
fólksins til skólans og nú í kringum foreldraviðtölin óskum 
við eftir viðhorfi foreldra til skólans. Þessar kannanir og 
athuganir hafa nú verið hluti af starfi skólans í næstum 
áratug. Þetta er okkar leið til að heyra mikilvægar raddir 
nemenda, starfsfólks og foreldra um líðan og viðhorf 
gagnvart skólanum. Við erum stolt af þessu því að það eru 
ekki margir grunnskólar í Reykjavík sem gera þetta í sama 
mæli og við. Þetta er okkur mjög mikilvægt því að við 
hlustum á niðurstöðurnar, ígrundum þær og vinnum með 
þær. Könnun á líðan nemenda setur þannig bæði líðan og 
hugsanlegt einelti á dagskrá á hverju ári. Við birtum 
niðurstöðurnar í megindráttum en einungis í smáatriðum 
gagnvart einstökum kennurum eða kennarateymum. 
Könnunin á líðan og viðhorf nemenda til skólans er þannig 
á 5 stiga skala en niðurstöðurnar birtum við á þriggja stiga 
skala. Könnunin á síðasta ári skilaði vellíðan (vel eða mjög 
vel) upp á 89% í 5 til 10. bekk sem var ótrúleg niðurstaða. 
Nú í haust eru sömu svör komin í um 82%, sem er svipað 
og árin þar á undan. Þetta er mjög viðunandi niðurstaða 
sérstaklega í ljósi þess að könnuninni seinkaði og hún lenti 
því miður í fyrstu snjóum þegar oft er mestur hasar og 
nemendur eiga eftir að rifja upp reglurnar um sjóinn. 
Ábendingar sem við fáum um líðan í einstökum bekkjum 
eða hjá einstökum nemendum skoðum við síðan í 
nemendaverndarráði.  
Viðhorf starfsfólks er rætt í kennararáði og á kennarafundi. 
Viðhorf foreldra er rætt í kennararáði og á kennarafundi en 
fyrst og fremst í foreldraráði. Viðhorf foreldra er einnig 
kynnt sérstaklega í Háteigi og á heimasíðu skólans.  
Þetta er aðferð Háteigsskóla til þess að vera stöðugt að 
læra. Í þessu sambandi finnst mér ástæða til að þakka 
þeim foreldrum sérstaklega fyrir sem senda mér línur í 

tölvupósti með áhyggjum sínum og ábendingum sem er 
mjög mikilvægt. 
Með sólskinskveðju, 
Ásgeir Beinteinsson,  
skólastjóri. 

Foreldraviðtöl 
Foreldraviðtöl verða í Háteigsskóla þriðjudaginn 29. 
febrúar. Foreldrar hafa fengið upplýsingar um viðtalstíma. 
Nemendur í 5. bekk og eldri koma í viðtölin með 
foreldrum sínum. 

Viðhorf foreldra til Háteigsskóla 
Í tengslum við foreldraviðtöl 29. janúar kannar 
Háteigsskóli viðhorf foreldra til skólans í níunda sinn. 
Það er mjög mikilvægt fyrir skólann að fá vísbendingar 
um þann hug sem foreldrar bera til skólans og 
upplýsingar um hvað betur megi fara í starfinu. 
Upplýsingarnar sem við fáum geta reynst dýrmætar í 
endurbótastarfi skólans. Það er von okkar að foreldrar 
taki þátt í könnuninni. 
Í tölvustofunni við hlið bókasafnsins og í salnum eru 
tölvur fyrir þátttakendur. Einnig liggur könnunin fram í 
anddyri, á skrifstofu og í skálanum fyrir þá sem frekar 
kjósa að svara á pappír. 

 Frá heilsugæslunni Hlíðum 
Heilsugæslan Hlíðum vill vekja athygli á því að nú er 
starfandi sálfræðingur við stöðina. Þjónustan er hugsuð 
fyrir börn upp að 18 ára aldri sem eiga við sálræna 
erfiðleika að stríða og fjölskyldur þeirra. Tilefni tilvísana til 
sálfræðings getur verið fjölbreytt; allt frá einfaldri 
uppeldisráðgjöf til meðferðarvinnu og eftirfylgdar (væg og 
meðalþung tilfelli). Konur sem eiga við meðgöngu- og 
fæðingarþunglyndi að stríða geta einnig leitað til sál-
fræðingsins. Leitið frekari upplýsinga hjá skólahjúkrunar-
fræðingi, heimilislækni ykkar eða hjúkrunarfræðingum 
stöðvarinnar. Þjónustan er foreldrum að kostnaðarlausu. 
Kveðja,  
Tinna,  
skólahjúkrunarfræðingur 

Heimanám fyrir nemendur í 5. – 7. bekk 
Frá og með mánudeginum 4. febrúar býðst nemendum í 
5.-7. bekk að vinna að heimanámi í skólanum tvo daga 
vikunnar, þ.e. mánudaga og miðvikudaga kl. 14:30-15:30. 
Heimanámið verður í stofu A301 og umsjón með því hefur 
Guðný Ingibjörg Einarsdóttir umsjónarkennari í 6. bekk . 
Skyldumæting er í tímana, viðvera nemenda er 60 mínútur 
og ber að láta vita ef um forföll er að ræða. Forráðamenn 
bera ábyrgð á mætingum barna sinna og verða þeir látnir 
vita ef þau mæta ekki.  
Gjaldið fyrir tímabilið frá 4. febrúar til og með 26. maí er:  
- Einu sinni í viku  kr. 4200   (14 skipti) 
- Tvisvar í viku   kr. 8400   (28 skipti) 
Athuga ber að lágmarksþátttaka í hvern tíma eru 12 
nemendur. Ef sá fjöldi næst ekki verður ekki farið af stað 
með heimavinnutímana. 
Umsóknareyðublöð er hægt að fá á heimasíðu skólans og 
hjá ritara. Allar nánari upplýsingar veitir aðstoðarskólastjóri.  

 
Myndataka 
Dagana 19.-22. febrúar næstkomandi verða teknar bekkja- 
og einstaklingsmyndir af öllum nemendum skólans. Það er 
foreldrafélag skólans sem pantað hefur myndatökuna en 
hana annast Pixmyndir ehf. Nánari upplýsingar verða 
sendar heim með nemendum þegar nær dregur. 

4. bekkur í Kringlusafni! 
Við krakkarnir í 4. bekk fórum á Kringlusafn. Þar voru 2 
góðar konur. Þær gáfu okkur mandarínur á meðan þær 
fjölluðu um Astrid Lindgren. Það var rosalega gaman. Ég 
hvet alla til að fara þangað. Svo fórum við aftur í skólann. 

Steinunn Ásta Ásgrímsdóttir, 4. bekk 

Fjölskylduviðburður 8. febrúar kl. 17 – 19 Klambratúni  
Félagsmiðstöðvarnar í miðbænum og Hlíðahverfinu; 101, 
105 og .is standa að “Vetrarólympíuleikum” á Klambratúni 
föstudaginn 8. febrúar kl. 17-19. Fimm léttar og skemmti-
legar þrautir verða þreyttar og miðast þær við veður, þ.e. 
snjór eða snjólaust. 
Þetta eru þrautir sem allir unglingar eiga að hafa gaman að 
og fjölskyldur þeirra. Þrautirnar geta einstaklingar, pör eða 
hópur (t.d. ein fjölskylda) haft gaman að. Meðal leika eru: 
snjóboltakast, salibuna niður hól, frispíkeppni o.s.frv. 
Starfsmenn félagsmiðstöðvanna verða á staðnum til að 
halda utan um leikina og verður ein fjölskylda kölluð 
,,meistarar Vetrarólympíuleikanna 2008” í lok dagsins en 
aðaláherslan er á að skemmta sér og vera með! Við erum 
að hvetja til þess með þessum viðburði að foreldrar leiki 
sér með unglingnum sínum. 
Fyrirkomulag leikjanna verður útskýrt á spjaldi og því geta 
fjölskyldur gert sér glaðan dag á eigin vegum yfir helgina 
meðan á vetrarhátíð stendur.  

ÍTR – félagsmiðstöðvarnar 101, 105 og .is, Kampur. 
 
 
 
 
 
 

Hetjusaga 
Einu sinni var ég á leiðinni til Hríseyjar ásamt mömmu 
minni. Við vorum að drekka kakó í rólegheitum. Veðrið 
var mjög gott en samt var frekar kalt. Allt í einu varð 
svakalegur stormur og öldugangur og skipið vaggaði til. 
Síðan skall risastór alda á ferjuna og þá heyrði ég mann 
kalla að kona hefði fallið frá borði. Ég leit í kringum mig 
og sem betur fer sá ég mömmu. Ég hljóp að manninum 
sem kallað hafði og spurði hvar konan hafði fallið frá 
borði og hann benti til hægri. Ég sá konuna. Ég stökk út í 
kaldan sjóinn og reyndi að synda að henni en 
straumurinn var svo mikill að ég komst ekki að henni. Ég 
kafaði niður og synti að konunni og tók í hana og togaði 
mig upp. Síðan var kastað björgunarhring og við 
björguðumst og þá var ég HETJA!           

Hólmfríður Gunnlaugsdóttir, 7. bekk 
 

Listaverkið Skjól að láni 
Í fyrsta bekk höfum við haft einstakt tré að láni.  Þetta tré 
er þeirrar náttúru að það heyrist fuglasöngur þegar 
gengið er undir það. Tréð stendur á styrkum stálfæti en 
krónan er gerð úr lopahnyklum. Verkið er eftir Þórdísi 
Öldu Sigurðardóttur en Kaupþing banki lánaði skólanum 
það. Við kunnum þeim bestu þakkir fyrir. 

Bílsprengingin 
Fyrir nokkrum árum fór ég með fjölskyldunni minni til 
Krítar sem er eyja nálægt Grikklandi og vorum við þar í 
tvær vikur. Einn daginn leigðum við okkur bílaleigubíl og 
fórum niður á ströndina hinum megin á eyjunni. Sú ferð 
tók okkur allan daginn eða svo héldum við. 
Á ströndinni var margt að sjá. Meðal annars gríðarlega 
stór kóralrif, marga fallega fiska og ekki má gleyma 
risavöxnu djöflaskötunum sem synda tígulega eins og 
flugdrekar um rifin. Sem sagt viðburðaríkur dagur á 
ströndinni. 
Á leiðinni heim þegar við vorum að keyra þar sem gilið er 
þrengst komum við að jarðgöngunum sem við þurftum að 
keyra í gegnum. Þar sáum við mörg blikkandi ljós og 
mikinn fjölda lögreglumanna og hermanna. Þegar við 
vorum alveg að koma að göngunum sáum við brunninn 
Hummer H1 herjeppa úti í vegkantinum fyrir framan 
gangamunnann. Þá fórum við út og spurðum hvað hefði 
gerst. Þá höfðu tvær útlenskar herþotur skotið 
flugskeytum niður á göngin þannig að þau hrundu með 
þeim afleiðingum að jeppinn sprakk og brann til kaldra 
kola. Göngin voru því lokuð og við þurftum að gista í 
bílnum um nóttina. Um nóttina vaknaði ég við að tvær 
herþotur flugu yfir gilið. 
Morguninn eftir kom þyrla að sækja okkur og flaug með 
okkur yfir fjallið þar sem við fengum nýjan bílaleigubíl. 
Eftir það fórum við bara heim á hótelið og fengum okkur 
að borða og fengum okkur síðan almennilegan 
síðdegislúr. Eftir þennan skemmti- og ævintýralega 
atburð fórum við í alls konar skemmtigarða, dýragarða og 
siglingar. 

Vésteinn Tryggvason, 7. bekk 
  
 
 

 

�          Spakmæli mánaðarins:           

Menn gera margt heimskulegt. 

En stærstu heimskupörin eru  

að gera of mikið úr því. 


